ޔައުމިއްޔާ

މިނިވަން މުއައްސަސާތަކާ ބެހޭ ކޮމިޓީގެ 12 ވަނަ ބައްދަލުވުން. (02.08.2010)

ރިޔާސަތުން ވާހަކަދެއްކެވުން:

`. މިނިވަން މުއައްސަސާތަކުގެ ކޮމިޓީގެ ބައްދަލުވުން ފެށުނީ. މިއަދު އަޅުގަނޑުމެން މަސައްކަތްކުރަން މި އޮތީ ފަނޑިޔާރުންގެ ބިލް. އަޅުގަނޑުމެން ވާނީ ކުޅުދުއްފުށީ ދެކުނު ދާއިރާގެ މެންބަރު މުޙައްމަދު ނަޝީދާ ފަނޑިޔާރުންގެ ބިލު ޑްރާފްޓުކުރުމަށް ހަވާލުކުރެވިފައި. އެއަށްފަހު މުޙައްމަދު ނަޝީދު އެ މަސައްކަތް ފުރިހަމަކޮށް ކޮމިޓީ އަށް ވެސް ފޮނުވާފައި ވަނީ. އަދި ކޮމެންޓު ފޮނުވާލަން ހުށަހެޅުމުން ކުޅުދުއްފުށީ ދެކުނު ދާއިރާގެ މެންބަރު މި ބިލަށް ކޮމެންޓު ވެސް ފޮނުއްވާފައި އެބަހުރި. އިތުރު ކޮމެންޓެއް މި ބިލަކަށް އައިހެއް ނެތް. ސަމީރު. 
ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

ފަނޑިޔާރުންގެ ބިލާ ބެހޭ ގޮތުން އަޅުގަނޑު ވެސް ތައްޔާރުކޮށްފައި ހުރި ކޮމެންޓުތަކެއް އެބަހުރި. އެހެންނަމަވެސް އަޅުގަނޑަށް ކުޑަ އިންސިޑެންޓެއް ދިމާވެގެން އެ ބައިތަކެއް އަޅުގަނޑަށް ފޮނުވާލެވޭ ގޮތެއް ނުވި. މި އުޅެނީ ލެޕްޓޮޕުގައި އަޅުގަނޑު މަސައްކަތްކުރަނީ. އެހެންނަމަވެސް ދަތުރެއްގެ ފަހުގައި އަޅުގަނޑަށް އޭގެ ބެޓެރިއާ އެއްޗެހި ބާއްވާފައި އާދެވިގެން ކަންތައްތަކަށް ކުޑަ ތާއްޓެއް ދިމާވެގެން މި އުޅެނީ. އެހެންނަމަވެސް އަޅުގަނޑަށް މިއަދުގެ ވަގުތެއްގައި ނޫނީ މިރޭގެ ވަގުތެއްގައި އީމެއިލުން އަޅުގަނޑު އެ އެއްޗެހިތައް ފޮނުވާލެވިދާނެހެން ހީވަނީ. އެހެންވެއްޖެއްޔާ މި ޓައިމްގެ ތެރޭގައި އިންކޯޕަރޭޓު ކޮށްލެވޭ ކަހަލަ އެއްޗެއް އޮތިއްޔާ އެބައި ހިމެނޭ ގޮތަކަށް ކޮމިޓީން ހަމަޖައްސަވާފައި ކުރިއަށް ވަޑައިގަތުން. އަޅުގަނޑަށް ރަނގަޅު އެ ފުރުޞަތު ލިބޭ ގޮތެއް ވެއްޖެއްޔާ. 

ރިޔާސަތުން ވާހަކަދެއްކެވުން:

އަޅުގަނޑު ވެސް ހަމަ ރަނގަޅީ ތި ގޮތް. ހަމަ ވީހާ ވެސް ގިނަ ޚިޔާލުތަކެއް މީގަ އިންކޯޕަރޭޓު ކުރެވިގެން އައުން ކަންނޭނގެ ރަނގަޅުވާނީ. އެހެންވީމާ، ހަމަ އެ ޚިޔާލުތައް އަޅުގަނޑު ހަމަ ބަލައިގަންނާނަން. އެކަމަކު މަސައްކަތް އަޅުގަނޑުމެން ހަމަ މިހާރުން ފެށިގެން ހަމަ ކުރިއަށް ގެންދަން އެބަޖެހޭ. ދެން އެ އަންނަ ކޮމެންޓްސްތަކެއް ވެސް އަޅުގަނޑުމެން ހަމަ ބަލައިގަންނަ ގޮތަށް. މިވަގުތު ކޮމިޓީ އަށް ހާޒިރުވެ ވަޑައިގެން ތިއްބެވީ އިހަވަންދޫ ދާއިރާގެ މެންބަރު އަޙްމަދު ޢަބްދުﷲ، ހުޅުމީދޫ ދާއިރާގެ މެންބަރު އިލިޔާސް ލަބީބު އަދި ދިއްދޫ ދާއިރާގެ މެންބަރު އަޙްމަދު ސަމީރު އަދި އަޅުގަނޑު ހަނިމާދޫ ދާއިރާގެ މެންބަރު މުޙައްމަދު މުޖުތާޒު. 
(ވަގުތުކޮޅަކަށްފަހު)
ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

އާދެ، ޝުކުރިއްޔާ މުޤައްރިރު. އަޅުގަނޑު ހަމަ ފާހަގަކޮށްލަން ބޭނުންވަނީ މިހާރު ފަނޑިޔާރުންގެ ބިލުގެ މަސައްކަތް އަޅުގަނޑުމެން ކޮމިޓީގެ ފަރާތުން އަލްއުސްތާޛު މުޙައްމަދު  ނަޝީދާ ހަވާލުކުރެއްވީ އެ މަސައްކަތްޕުޅު އޭގެ ގޮތުގައި ރަނގަޅު ކޮށްލަވައިގެން ގެންނަވާފައި ކޮށްދެއްވާނެ ކަމަށް ވިދާޅުވެފައި. އެހެންވީމާ، އަޅުގަނޑަށް ފެނޭ ވަރަށް ބޮޑެތި ބަދަލުތަކެއް އައިސްފައި ހުރިކަން. އެހެންވީމާ، އޮން ރެކޯޑަށްޓަކައި ވެސް މި ގެންނެވި ބަދަލުތަކާ ގުޅޭ ގޮތުން ތަފްސީލެއް ދެއްވުމަކީ މުހިއްމު ކަމެއް ކަމަށް ދެކެން އަޅުގަނޑުމެން ކޮމިޓީ އަށް. އެހެންވީމާ، ނަޝީދު އެކަން ކޮށްލަދެއްވައިފިއްޔާ އަޅުގަނޑަށް ހީވަނީ ފަސޭހަ ވާނެހެން ދެން ބިލުގެ މަސައްކަތް ކުރިއަށް ގެންދިޔުމުގެ ގޮތުން. 
ކުޅުދުއްފުށީ ދެކުނު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އާދެ، ބިލަށް ގެނެސްފައި ހުރި ބަދަލުތަކާ ބެހޭ ގޮތުން އަޅުގަނޑު ވާހަކަދައްކައިދޭކަށް އަޅުގަނޑުގެ މައްސަލަ އެއް ނެތް. މާއްދާއަކުން މާއްދާއަކުން ގެންދެވިޔަސް އަޅުގަނޑުގެ މައްސަލައެއް ނެތް. އެކަމަކު އަޅުގަނޑު ހަމަ ސާފުކޮށްލަން ބޭނުން މި ފަނޑިޔާރުންގެ ބިލުގެ މަސައްކަތް މިހާރު ކިތައް ފަރާތުން އެބަ ކުރައްވާތޯއޭ. ދަންނަވަން މި އުޅޭ ވާހަކައަކީ އަޅުގަނޑުމެންނަށް މިތާ ތިއްބެވި ދެ ޕާޓީގެ ބޭފުޅުންނަށާއި ކޮމިޓީގެ ބޭފުޅުންނަށް ކަށަވަރުތޯއޭ ކޮމިޓީގައި މިހާރު މިއޮތް ޑްރާފްޓަށް ކޮމިޓީގެ ފެންވަރުގައި އަޅުގަނޑުމެން ގެންނަމުން މި ދާ ބަދަލުތަކާއި އަދި ދައްކަމުން މި ދާ ވާހަކަތަކުގެ މައްޗަށްކަން ފަނޑިޔާރުންގެ ބިލު ނިމިގެން ދާނީ. މިހެން އަޅުގަނޑު މިދަންނަވާލީ އެހެންނޫނިއްޔާ އަޅުގަނޑުމެންނަށް މި ކުރެވެނީ ބޭކާރު މަސައްކަތަކަށް ވާނީ. އަޅުގަނޑުގެ މައްސަލަ އެއް ނެތް މާއްދާއަކުން މާއްދާއަކުން ނޫނީ ފޮޅުވަތަކުން ފޮޅުވަތަކުން ވަޑައިގަތަސް. މީގައި ކުލަ ޖައްސާފައި ހުރި ކޮންމެ ކަމަކީ އަޅުގަނޑުމެން އެކަން އެކްސްޕްލެއިން ކޮށްދެވޭނެ ކަންތައް އަޅުގަނޑު އަމިއްލައަށް ކޮށްފައި ހުރި ކަންތައް ވީމަ. އެހެންނަމަވެސް އަޅުގަނޑަށް މަޢުލޫމާތު ލިބިފައިވާ ގޮތުގައި އަޅުގަނޑަށް މިވާހަކަ އޮންދަ ރެކޯޑުގައި ކަމެއް އޮފް ދަ ރެކޯޑުގައި ކަމެއް ނޭނގެ ދަންނަވަން ވީކީ. އެހެންވީމާ، އަޅުގަނޑު އޮފް ދަ ރެކޯޑަށް ދާނަން. 
(ވަގުތުކޮޅަކަށްފަހު)

ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:

އަޅުގަނޑު ވެސް ހަމަ ނަޝީދު ވިދާޅުވި އެއްޗަށް ތާއީދުކޮށްލަން ބޭނުންވޭ. މީގައި މިހާރު ފަނޑިޔާރުންގެ މައްސަލައަކީ ވެސް މިހާރު ޤައުމީ ބޮޑު މައްސަލައަކަށްވެފައި އޮތް ކަމެއް. ދެން މިހާރު މި ދާ ޓޯކުގައި އަޅުގަނޑު އުއްމީދުކުރާ ގޮތުގައި ޤައުމުގައި ހުރި ހުރިހާ ބޮޑެތި ކަމަކަށް އެޑްރެސްކުރަމުން މި ގެންދަނީ. އެހެންވީމާ، މިތާ ފައްތަރުވާ ގޮތަށް މަސައްކަތްކުރުން އެއީ އަޅުގަނޑުމެންގެ ވަގުތު ވެސް އެހާ ޖާގަ ދޭ ކަމެއް ނޫން. އެހެންވީމާ، މަޖިލީހުގެ ރައީސްގެ ކަމެއް އެއީ ކަންބޮޑުވީމަ މުޤައްރިރަށް އެންގުން. އެހެންވީމާ، މުޤައްރިރު ކޮމިޓީ ބާއްވައިދެއްވައިފި. އަޅުގަނޑަށް ހީވަނީ އަޅުގަނޑުމެން ކޮމިޓީގައި ހަމަ ނިންމުމެއް ގޮތުގައި ނިންމަވަންވީ ކަންނޭނގެ މިހާރު ކޮންމެ ގޮތެއް ވިޔަސް 6 ދުވަސް އިނީ އިންތިޤާލީ މަރުޙަލާ ނިމެން. ދެން މި އެޖެންޑާ ކޮށްގެން 6 ދުވަސް ތެރޭގައި ނިންމޭނެ ކަމަށް ވެސް އަޅުގަނޑަކަށް ޔަޤީންކަމެއް ނެތް. އެހެންވެއްޖެއްޔާ ހަމަ މި ކޮމިޓީގެ މެންބަރުންގެ ނިންމުމެއް ގޮތަށް ނިންމަވަންވީ ނޫންތޯ މީގައި ހުރި މައިގަނޑު އަސްލުތަކާއި ނުވަތަ އުސޫލުތަކަށް ސިޔާސީ ޕާޓީތަކުގެ ވެރިން މި ދާ މަޝްވަރާތަކުގައި އެޑްރެސްކުރާނެތޯ ނުވަތަ ނޫންތޯ ސާފުކޮށްލަން. ނުކުރާނެއްޏާމުން ހަމަ ނަޝީދު އެ ވިދާޅުވިހެން އަޅުގަނޑުމެން މި ކޮމިޓީ އަށް ފެންނަ ގޮތަކަށް މިކަންކަން ކުރަން މި ތިބީ ތައްޔާރަށް. އެކަމަކު ކުރާނަންޏާމުން އަޅުގަނޑަށް ހީވަނީ ބޭކާރު ވަގުތުތަކެއްހެން އަޅުގަނޑުމެންނަށް މިތާ ނަގާލެވެނީ. އެހެންވީމާ، އަޅުގަނޑުމެން ވެސް ހުށަހަޅަން މުޤައްރިރު އޭތި ސާފުކޮށްދީގެން މި ބިލުގެ މަސައްކަތް ކުރިއަށް ގެންދަން. 
ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

އާދެ، އަޅުގަނޑު ހަމަ ދެންމެ ނަޝީދު ވެސް އަދި ޢަލީ ވަޙީދު ވެސް އެ ފާހަގަކުރެއްވި ނުކުތާގައި އެކަހަލަ ކަމެއް ހިނގާ، އެކަހަލަ ކަމެއް އުޅޭ ކަމަށް ވަންޏާ އެކަންކަން ދެން އައުމަކީ އެއީ ވެދާނެ ކަމެއް. އެކަމަކު އަޅުގަނޑަށް ޤަބޫލުކުރެވޭ ގޮތުގައި އަޅުގަނޑުމެން ކޮމިޓީގެ މަސްއޫލިއްޔަތުގެ ތެރެއިން ހަވާލުކުރެވިފައި ވާ ބިލެއްގެ މަސައްކަތް އަޅުގަނޑުމެން ދިރާސާކުރެއްވުމަށްފަހުގައި ނިންމަވާފައި މަޖިލީހަށް ފޮނުވައި އެކަން ނިންމީމާ އަޅުގަނޑުމެންގެ އެ މަސައްކަތުން އަޅުގަނޑުމެންނަށް މިންޖުވެވުނީ އެ ހިސާބުން. އެހެންވީމާ، އެ ކަމެއް ކުރުމަކީ މުހިއްމު ކަމެއް. ދެން އަޅުގަނޑު އިއްޔެގެ ޖަލްސާގައި ވެސް ފާހަގަކުރިން 7 އޮގަސްޓު އައުމަކުންނެއް މި ފަނޑިޔާރުންގެ މައްސަލަ ހައްލުވެ އެ މީހުން އަމިއްލައަށް އެ މަޤާމުގައި ދާއިމީވެގެން ދާނެ ކަމަކަށް އަޅުގަނޑު ހަމަ އަދިވެސް ޤަބޫލެއް ނުކުރަން. ދެން މަޢާފާ އެކުގައި ދަންނަވަން ޢަލީ ވަޙީދު މިއަދު ވެސް އެ ވާހަކަ ފާހަގަކުރެއްވީމާ، އެހެން އެކަން 6 ދުވަހުގެ ތެރޭގައި ނުވިޔަސް އަޅުގަނޑުމެންނަށް އެ ކަމެއް އެ ގޮތަކަށް ނުވާނެ. އަދި ޤަބޫލެއް ވެސް ނުކުރަން. އެއީ މާޒީގައި ކަންތައްތައް ވެފައި ހުރި ގޮތަށް ބަލާއިރު ވެސް ރައީސުލްޖުމްހޫރިއްޔާގެ މަޤާމާއި ރައްޔިތުންގެ މަޖިލީހުގެ މެންބަރުންގެ އިންތިޚާބާއި އަދި ލޯކަލް ކައުންސިލުގެ އިންތިޚާބު މިހާތަނަށް އައިއިރު ނުވެފައި އޮތީމާ މިފަދަ ކަމެއް މިގޮތަށް ވެގެންދާއިރު ވެސް އެކަން އެ ގޮތަށް ދާނެ ކަމަށް އަޅުގަނޑަށް ޤަބޫލެއް ނުކުރެވޭ. އެހެންނަމަވެސް ކަމެއް ވުމާ ކައިރިވަމުން އަންނަ މިންވަރަކަށް އަޅުގަނޑުމެންނަށް ކުރެވެން ހުރި ހުރިހާ މަސައްކަތެއް އެންމެ ފަހު ވަގުތާ ޖެހެންދެން ކުރުމަކީ އެއީ އަޅުގަނޑުމެންގެ މައްޗަށް ލާޒިމުކަމެއް. އެ މަސައްކަތް އަޅުގަނޑުމެން ކުރަމުން މި ގެންދަނީ. އެހެންވީމާ، އަދި ހަމަ ނަޝީދު އެ ފާހަގަކުރެއްވި ފަދައިން އެމް.ޑީ.ޕީގެ ތެރޭގައި މި ބިލާ ބެހޭ ގޮތުން ކަންތައްތަކެއް ހިނގާ ކަމަށް ވަންޏާ އެ ކަންތައްތައް އަޅުގަނޑުމެން މެދުވެރިކޮށްގެން އަޅުގަނޑު ހަމަ އުއްމީދުކުރަނީ ކޮމިޓީ ތެރެއަށް އައިސްގެން ހަމަ އަޅުގަނޑުމެންނަށް އެ ކަމާ ބެހޭ މަސައްކަތްތައް ރަނގަޅުކުރެވޭނެ ކަމަށް. އެ ފުރުޞަތު ލިބޭނެ ހަމަ ޔަޤީނުން ވެސް. އެއާއެކުގައި އަޅުގަނޑަށް އެނގިފައި އެބަ އޮތް. ދެން ހަމަ އޮފް ދަ ރެކޯޑުގައި ކަންނޭނގެ އަޅުގަނޑު ވެސް ދަންނަވާލާނީ މި ވާހަކަ. 
(ވަގުތުކޮޅަކަށްފަހު)
ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

އާދެ، ޝުކުރިއްޔާ. އަޅުގަނޑުމެން ކޮމިޓީ އިން ކުރަންޖެހޭ ކަމެއް، ކުރަންޖެހޭނެ ކަމަށް އަޅުގަނޑު ޤަބޫލުކުރަނީ. ދެންމެ ނަޝީދު ވިދާޅުވި ގޮތަށް. އެކަހަލަ ބިލެއް ނޫނިއްޔާ ޑްރާފްޓެއް އަންނަންޏާ ހަމަ މަސައްކަތް ޑަބަލް ވުމަކީވެސް އެކަށީގެންވާކަމެއް. އެހެންވީމަ، އަޅުގަނޑުވެސް އޮފްދަ ރިކޯޑުގައި އަޅުގަނޑުވެސް ދަންނަވާލަން ބޭނުންވާ ވާހަކަ ދަންނަވާލާނަން. 

(ވަގުތުކޮޅަކަށްފަހު)

ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ވާހަކަދެއްކެވުން:

ޝުކުރިއްޔާ މުޤައްރިރު. އާދެ، މި އަޅުގަނޑުވެސް ދަންނަވަން އުޅުނު ވާހަކައަކީ، ދެންމެގައި ޢަލީ ވަޙީދު އެ ވިދާޅުވިހެން އަޅުގަނޑަށް ވެސް ފެނޭ އަޅުގަނޑުމެން އުސްތާޛު ނަޝީދާ އެއްކޮށް މަސައްކަތް ކުރާއިރު އަޅުގަނޑުމެން ދެ ފަރާތުން ދެ މީހުން ތިބެގެން އެ ގެންނަ ކޮމެންޓްސްތަކަކާ އެކީގައި ވާހަކަ ދައްކާލާ، މި އެއްބަސްވުމަކަށް އާދެވިގެން ކޮމިޓީއަށް ގެނެސްގެން މިކަން ނިންމާލަން. ދެން މި އެކި ދިމަދިމާލުގައި މި ކަމާ ބެހޭ މަސައްކަތްތައް ހިނގަމުން ދިޔުން އެއީ އެއްގޮތަކަށް ވެސް މި ކޮމިޓީ އިން މި މަސައްކަތް ހުއްޓާލާފައި ބާއްވަންޖެހޭ ސަބަބެއް ކަމަކަށް އަޅުގަނޑަކަށް ޤަބޫލެއް ނުކުރަން. ދެން ނަޝީދު މިހާރު މި ބިލަށް އިޞްލާޙު ނުވަތަ ގެނެއްސަ ހުރި ބަދަލުތަކާ އެކީގައި މި ބިލު އަޅުގަނޑު ވެސް ބަލައިލިން. ބަލައިލިއިރު، އަޅުގަނޑު ފުރަތަމަ ހުށަހެޅި ބިލާ ތަފާތު ކަންތައްތަކެއް ނުވަތަ އެއަށް ބަދަލުތަކެއް ގެންނަވާފައި އެބަހުރި. ދެން މައިގަނޑު ގޮތެއްގައި ގެންނަވާފައި ހުރި ބަދަލުތަކަކީ އަޅުގަނޑަށް ވެސް ހަމަ ޤަބޫލުކުރެވޭ ކަހަލަ ބަދަލުތަކެއް. އެކަމަކު އޭގެތެރޭގައި އަޅުގަނޑަށް ޤަބޫލުނުކުރެވޭ ބައެއް ބަދަލުތައް ހުރީމަ، އަޅުގަނޑު އެއަށް ހުންނާނެ މިހާރު އިތުރަށް އަޅުގަނޑު ބޭނުންވާ ގޮތަށް އަނެއްކާވެސް އޭތި ފަރުމާކޮށްފަ. އެ އަޅުގަނޑު ހަވާލުކުރާނަން މިދެންނެވި ކަހަލަ ސަބް ކޮމިޓީ އެއް ޢައްޔަންކުރެވިގެން މަސައްކަތް ކުރެވެމުންދާއިރު އިނގޭތޯ. އެހެންވީމާ، ޖުމްލަގޮތެއްގައި 2 މާއްދާއަކަށް ހަމައެކަނި އަޅުގަނޑު އޮންނާނީ މި ކޮމެންޓްސް ހުށަހަޅަން ގަސްތުކޮށްފަ. އެހެންނޫނިއްޔާ ދެން ޖުމްލަ ގޮތެއްގައި ހަމަ ނަޝީދު ގެންނަވާފައި ހުރި ބަދަލުތަކަކީ އަޅުގަނޑު ވެސް ތާއީދުކުރާ ބަދަލުތަކެއްކަމުގައި ދަންނަވާލާފައި، ކުޑަ ކޮމިޓީ އެއް ނަގައިގެން އެ ކޮމިޓީ އިން ވީހާވެސް އަވަހަކަށް އެ މަސައްކަތް ކޮށް 7 އޮގަސްޓަށް މުޅިން ނިންމައިނުލެވުނު ކަމުގައި ވިޔަސް، ވީ އެންމެ އަވަހަކަށް މި ބިލުގެ މަސައްކަތް ނިންމާލާ މަޖިލީސް ތަޅުމަށް ފޮނުވާލެވޭވަރު ވޭތޯ މަސައްކަތްކުރުން އެއީ އަޅުގަނޑު ޤަބޫލުކުރާ ގޮތުގައި އަޅުގަނޑުމެން ކޮމިޓީ އިން ކުރެވޭނެ ހަމަ ވަރަށް ޒިންމާދާރު މަސައްކަތެއް ކަމުގައި އަޅުގަނޑު ޤަބޫލުކުރަނީ. އެހެންވީމާ، އެވާހަކަ ދަންނަވާލާފައި، ކޯރަމް އޮތިއްޔާ މިހާ ހިސާބުން އަޅުގަނޑު ވެސް ކޮމިޓީއާ ވަކިވެލާނަން. 

ކުޅުދުއްފުށީ ދެކުނު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އަޅުގަނޑު ވެސް އޮފް ދަ ރެކޯޑު ދަންނަވާލަންތޯ.

(ވަގުތުކޮޅަކަށްފަހު)

އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:

އަޅުގަނޑު ހަމަ ދަންނަވާލަން ބޭނުންވީ އުސްތާޛު ނަޝީދު އެ ވިދާޅުވި ވާހަކައަށް އަޅުގަނޑު ތާއީދުކުރެވޭ. މި ބިލު އަޅުގަނޑުމެން މި ކޮމިޓީގައި ބަހުސްކޮށް ކަންތައްތަކެއް ކުރިއަށް ގެންދިޔައިރު، އަދި މަޖިލީހުގެ ފްލޯގައި ދެކެވުނު ވާހަކަ އާއި މި ކޮމިޓީގައި ދެކެވުނު ވާހަކަ އާއި އަލުން އެ އެއްޗަށް ގެންނަ ބައެއް ބަދަލުތައް މި ކޮމިޓީ އިން ގެނައުމުގެ މަސައްކަތް ކުރެވެމުން ދިޔައިރުގައި ނެތް ހާލަތްތަކެއް މިއަދު މި ވަނީ މެދުވެރިވެފަ. ސަބަބުތަކެއް އެބަ ކުރިމަތިވޭ. އެކަމަށްޓަކައި އަޅަންޖެހޭ ނޫނީ ޤާނޫނަން ގެންނަންޖެހޭ ނޫނީ މިހާރު އޭރު އެ ދެކެވުނު ވާހަކަތަކުގެ ތެރޭގައި ހިމެނިފައި ހުރި ބައެއް ކަންތައްތަކެއް ވެސް ވެދާނެ ކަމެއް. އެގޮތުން ކުރަންޖެހޭ މަސައްކަތްތައް ކުރުމަށްޓަކައި އަޅުގަނޑަށް ހަމަ ޤަބޫލުކުރެވެނީ އަޅުގަނޑުމެން މަސައްކަތުގެ ސްޕީޑު ވެސް އަވަސްކޮށްލުމަށްޓަކައި އެއީ އަޅުގަނޑުމެންގެ ވިސްނުން ހުރި ގޮތުގެ ޑްރާފްޓެއް އަޅުގަނޑު އަރުވާނަން މީގައި އިނގޭތޯ. އެ ޑްރާފްޓާ އެއްގޮތަށް އެ މަސައްކަތް ކޮށްލުމަށްޓަކައި އަޅުގަނޑު ހުށަހަޅަނީ ނަޝީދާއި ޙަމްޒާ އާއި ރޮޒައިނާއާ ތިން ބޭފުޅުންގެ ކޮމިޓީއަކުން މީތި ނިންމަވާލެއްވުމަށްފަހުގައި މި ކޮމިޓީ އިން ފާސްކޮށްލައްވާފައި މަސައްކަތް ކުރިއަށް ގެންދިޔައިމަ. އަޅުގަނޑަށް ހަމަ ގާތްގަނޑަކަށް ކުރިއަށް އޮތް އެއް ދުވަސް ނުވަތަ 2 ދުވަހެއްގެ ތެރޭގައި މަސައްކަތް ނިންމާލެވިދާނެ. އެހެންވީމާ، އަޅުގަނޑަށް ފެނޭ އެގޮތަށް އެކަން ކޮށްލާފައި މި މަސައްކަތް ނިންމާލަން. އެ ޑްރާފްޓު އަޅުގަނޑު ކޮމިޓީގެ މުޤައްރިރަށް ރައްދުކޮށްލާނަން. އެ ބަލައިލުމަށްޓަކައި މިދެންނެވީ އެ ވަރކު ކުރުމަށްޓަކައި ޑްރާފްޓު އަޅުގަނޑު ހަވާލުކޮށްލާނަން. އެ ބޭފުޅުން އޭރުން އޭތި ބައްލަވާލައްވާފައި ގެނައިމަ އަޅުގަނޑަށް ހީވަނީ ދެ ޕާޓީގެ ވިސްނުން ވެސް އަޅުގަނޑަށް ހީވަނީ މީގައި ލެވިފަހެން. މީގައި މަސައްކަތް އަޅުގަނޑުމެން ހަލުވިކޮށް ގެންދިއުމަށްޓަކައި ރަނގަޅު ގޮތަކަށް ވެދާނެ ކަމަށް ފެންނާތީ އަޅުގަނޑު އެ ގޮތަށް ހުށަހަޅާލަން. އާދެ، ޝުކުރިއްޔާ.

ހުޅުމީދޫ ދާއިރާގެ މެންބަރު އިލްޔާސް ލަބީބު ވާހަކަދެއްކެވުން:

ޝުކުރިއްޔާ އަޅުގަނޑު ދެން އެ ވާހަކަ ތަކުރާރުކުރާކަށް ނެތިން. އަޙްމަދު އެ ވިދާޅުވި ވާހަކައަށް އަޅުގަނޑު ތާއީދުކުރަން. ދެން އަޅުގަނޑުމެން ޕާޓީގެ ފަރާތުން އަޅުގަނޑު ހުރިހާ ބާރެއް ޙަމްޒާއަށް ދެން. މި ކަންތައްތައް ކުރިއަށް ގެންދިއުމަށްޓަކައި. އެހެންވީމާ، ޙަމްޒާ އާއި ރޮޒައިނާ އާއި ނަޝީދާ ތިން ބޭފުޅުންވެގެން މީތި ވަރަށް ފުރިހަމަ އެއްޗެއް އަންނާނެ ކަމަށް އަޅުގަނޑު ޔަޤީންކުރަން. އެހެންވީމާ، އަޅުގަނޑު އުއްމީދުކުރަން އެ ބޭފުޅުން  މިއަދުވެސް ބައްދަލުކޮށްފައި މިއަދުން މިއަދަށް ވެސް މީތި ނިންމަވާފައި އަޅުގަނޑުމެންނަށް މާދަން މި ކޮމިޓީގެ ބައްދަލުވުމެއް ބޭއްވޭ ވަރު ކޮށްދެއްވާނެ ކަމަށް. ޝުކުރިއްޔާ

ރިޔާސަތުން ވާހަކަދެއްކެވުން:

 އާދެ، އެހެންވީމަ، ނަޝީދާއި ޙަމްޒާ އާއި ރޮޒައިނާއާ ތިން ބޭފުޅުންވެގެން މި ބިލަށް މަސައްކަތް ކުރައްވާފައި ކިހާ މުއްދަތެއްގެ ތެރޭގައި ނިންމަވާލެއްވޭނެތޯ ތި ބޭފުޅުންނަށް. (ވަގުތުކޮޅަކަށްފަހު) އެހެންވީމާ، ވީހާވެސް އަވަހަކަށް ނިންމާލެވޭތޯ އަޅުގަނޑު ތި ބޭފުޅުންނަށް މިއަދު މީ ހޯމަ. އަޅުގަނޑު ބުދަ ދުވަހާ ހަމައަށް، ބުދަ ދުވަހު މި ކޮމިޓީއަށް އެ ބިލު ގެނެވޭތޯ މިއަދު މަސައްކަތް ފަށަންވީ ތި ބޭފުޅުން. އެހެންވީމާ، އަޅުގަނޑު މި ކޮމިޓީ. އާދެ އެހެންވީމާ، އަޅުގަނޑު ކުޑަ ކޮމިޓީގެ ބޭފުޅުންނަށް މި އަރުވަނީ ދެ ދުވަސް. އެއީ މިއަދާއި މަދާމާ އާއި ބުދަ ދުވަހު މި ކޮމިޓީއަށް ހުށަހަޅަން. ސަމީރަށް އަޅުގަނޑު ފުރުޞަތުއަރުވަން. 

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

ކޮމިޓީގެ ގަވާއިދާއި އުސޫލުގެ ތެރެއިން އަޅުގަނޑަށް ހީވަނީ އެ ތިން ބޭފުޅުންގެ ނަން ހުށަހެޅި ތާއީދުލިބުނީމަ އެކަން ހަމަ ނިންމަވާލައްވާފައި، އެ ބޭފުޅުންނަށް އެ މަސައްކަތް ޓާސްކުހަވާލުކުރައްވާ ގޮތަކަށް ހަމަޖެއްސެވިއްޔާ ރަނގަޅުވާނެހެން. އެއީ އަޅުގަނޑުމެން ވަރަށް އެކުވެރި މާހައުލެއްގައި މި ދަނީ އެ ތިން ބޭފުޅުންނާ ހަވާލުކޮށްލި ކަމަށް ވިދާޅުވެފަ. އެހެންވީމާ، އެކަން ހަމަ ފޯމަލައިޒްކޮށްލެއްވުން ރަނގަޅު ވާނެ. 

ރިޔާސަތުން ވާހަކަދެއްކެވުން:

އާދެ، މިހާރު އަޙްމަދު ޢަބްދުﷲ ހުށަހަޅުއްވައި، އިލިޔާސް ލަބީބު ތާއީދުކުރެއްވީ ކުޅުދުއްފުށީ ދެކުނު ދާއިރާގެ މެންބަރު މުޙައްމަދު ނަޝީދާއި ތުލުސްދޫ ދާއިރާގެ މެންބަރު ރޮޒައިނާ އާދަމާއި ބިލެތްދޫ ދާއިރާގެ މެންބަރު އަޙްމަދު ޙަމްޒާއާ ތިން ބޭފުޅުން ވެގެން ކުޑަ ކޮމިޓީއެއްގައި މި ބިލުގެ މަސައްކަތްކުރައްވާފައި މިއަދާއި މާދަމާއާ މަސައްކަތްތައް ނިންމެވުމަށްފަހު އެންމެ ލަސްވެގެން ބުދަ ދުވަހު މި ކޮމިޓީ އަށް އެ ބިލު ގެނެވޭތޯ. މިއަދު މަސައްކަތް ނިންމައިފި ކަމުގައި ވާނަމަ. މާދަމާ އަޅުގަނޑުމެން ހަމަ މައިކޮމިޓީގައި އެ މަސައްކަތް ކޮށް މާދަމާ ވެސް އަޅުގަނޑުމެން މަޖިލީހަށް ފޮނުވޭތޯ އަޅުގަނޑުމެން މަސައްކަތްކުރާނަން. އެހެންވީމާ، މިހާ ހިސާބުން މި ބޮޑު ކޮމިޓީގެ މިހާ ހިސާބުން ނިންމާލާފައި ކުޑަ ކޮމިޓީގެ މަސައްކަތަށް އަޅުގަނޑު ފުރުޞަތު އަރުވާނަން. 

